
საქართველოს მთავრობამ პრიორიტეტად გამოაცხადა ადამიანი და ადამიანის უფლებები, მათ შორის შრომის უფლებები და რიგი რეფორმები განახორციელა. განმტკიცდა დასაქმებულების შრომის უფლებები და სამუშაო პირობები, აგრეთვე  შრომის სტანდარტები გადავიდა თვისობრივად ახალ, ევროპულ და საერთაშორისოდ აღიარებულ სტანდარტებზე. განსაკუთრებული ყურადღება ეთმობა შრომის უსაფრთხოების დაცვისა და  დასაქმების პოლიტიკის განხორციელებას. 

თქვენთვის ცნობილია, რომ 2019 წლის 19 თებერვალს საქართველოს პარლამენტმა მიიღო საქართველოს ორგანული კანონი „შრომის უსაფრთხოების შესახებ“. 2019 წლის 1 სექტემბრიდან კანონის მოქმედება ვრცელდება ეკონომიკური საქმიანობის ყველა დარგის მიმართ და  ზედამხედველ ორგანოს უფლება ეძლევა ნებისმიერ დროს, სასამართლოს ნებართვისა და წინასწარი შეტყობინების გარეშე განახორციელოს შრომის უსაფრთხოების ნორმების შემოწმება. 
საგულისხმოა ის გარემოება, რომ მას შემდეგ, რაც უსაფთხოების შესახებ კანონი ამოქმედდა, დასაქმებულთა მდგომარეობა მნიშვნელოვნად გაუმჯობესდა, 2018 წელთან შედარებით 2019 წელს ფატალური  შემთხვევების რაოდენობამ საგრძნობლად, 35%-ით, ხოლო არა-ფატალური შემთხვევების რაოდენობამ- 16%-ით იკლო.​  ასევე აუცილებლად უნდა აღინიშნოს, რომ კანონის ამოქმედების შემდეგ, პირდაპირ თუ ირიბად ხელი შეეწყო დასაქმების ზრდას, შეიქმნა სამუშო ადგილები და შრომის უსაფრთხოების მენეჯერის პროფესია გახდა პოპულარული, შეიქმნა სასწავლო ცენტრები. 
მიუხედავად შრომის უსაფრთხოების სფეროში მიღწეული პროგრესისა, სტატისტიკურმა და თვისობრივმა ანალიზმა ცხადყო, რომ სისტემა კვლავ დახვეწას საჭიროებს. სწორედ ამ მიზნით, საქართველოს მთავრობამ აიღო ვალდებულება  არსებული შრომის პირობების ინსპექტირების დეპარტამენტი გარდაქმნას საჯარო სამართლის იურიდიულ პირად და განსაზღვროს ახალშექმნილი იურიდიული პირის საქმიანობის მარეგულირებელი ნორმატიული ჩარჩო. შესაბამისად, შემუშავდა “შრომის ინსპექციის შესახებ” საქართველოს კანონის პროექტი, რომლის უმთავრესი მიზანია, უზრუნველყოს შრომის კანონმდებლობის ეფექტიანი გამოყენების დაცვა და ზედამხედველობა დამოუკიდებელი და ქმედითი საჯარო სამართლის იურიდიული პირის - შრომის ინსპექციის სამსახურის მიერ. 
როგორც უკვე აღინიშნა, შრომის უსაფრთხოების პოლიტიკის განხორციელებასთან ერთად ჩვენთვის პრიორიტეტია საქართველოში ღირსეული დასაქმების პოლიტიკის გატარება და მოსახლეობის დასაქმების ხელშეწყობა.  

მოსახლეობის, მათ შორის  რთულად დასაქმებადი ჯგუფების  შრომისა და დასაქმების ხელშეწყობის მიზნით მიღებულ იქნა გადაწყვეტილება და შეიქმნა  დამოუკიდებელი, მხოლოდ დასაქმებაზე და დასაქმების ხელშეწყობაზე ორიენტირებული უწყება - სსიპ დასაქმების ხელშეწყობის სახელმწიფო სააგენტო. სსიპ - დასაქმების ხელშეწყობის სახელმწიფო სააგენტოს მიზანია დასაქმების და შრომის ბაზრის  აქტიური პოლიტიკის  გატარება, მათ შორის საზღვარგარეთ ლეგალური დასაქმების (ცირკულარული მიგრაცია) შესაძლებლობის შექმნა. სააგენტოს ეფექტიანი საქმიანობის უზრუნველსაყოფად და დასახული მიზნის მისაღწევად აუცილებელია,   შრომის ბაზრის აქტიურ პოლიტიკასთან (ALMP-თან)  დაკავშირებული საკანონმდებლო ჩარჩოს, “დასაქმების შესახებ” საქართველოს კანონის მიღება, რომელმაც უნდა უზრუნველყოს დასაქმების პოლიტიკის განხორციელების სისტემური და თანმიმდევრული მიდგომა. კანონმა უნდა დაარეგულიროს დასაქმებასთან დაკავშირებულ საქმიანობები და დასაქმების საკითხებზე კომპეტენტური ინსტიტუტები, შრომის ბაზრის აქტიური პოლიტიკის ზომები, სამუშაოს მაძიებელთა და დამსაქმებელთა უფლებები და მოვალეობები, ასევე დასაქმებასთან დაკავშირებული სხვა შესაბამისი საკითხები. 

საქართველოს პარლამენტი საქართველოს კანონის პროექტებს “შრომის ინსპექციის შესახებ”  და “დასაქმების შესახებ” მიმდინარე საგაზაფულო სესიის განმავლობაში განიხილავს.




